
AR LÈIRSINN
Bidh Sabhal Mòr Ostaig, an 
t-Ionad Nàiseanta airson Cànan 
is Cultar na Gàidhlig, na ionad 
Gàidhlig bho bhun gu bàrr agus 
sinn a’ tairgsinn chothroman 
ionnsachaidh, rannsachaidh 
agus cultarach a tha sàr 
mhath gus an urrainn do ar 
n-oileanaich, luchd-obrach agus 
luchd-compàirt a’ Ghàidhlig a 
thoirt air adhart.

SABHAL MÒR OSTAIG

Tha 2023 na clach-mhìle air leth dhuinn aig Sabhal Mòr 
Ostaig agus sinn air a bhith ri sàr obair oideachaidh, 
rannsachaidh is chultarach fad 50 bliadhna, obair a 
tha air cliù eadar-nàiseanta a chosnadh dhuinn mar an 
t-Ionad Nàiseanta airson Cànan is Cultar na Gàidhlig.
 
Chaidh na ciad chùrsaichean goirid Gàidhlig a chumail 
an seo san t-Sultain 1973. San latha an-diugh, tha 
buaidh ar n-obrach a’ sgaoileadh fada seachad air 
crìochan an Eilein Sgitheanaich agus sinn a’ tàladh 
mhìltean de dh’oileanaich à Alba agus co-dhiù 25 
dùthchannan eile gach bliadhna. San ro-innleachd 
againn airson 2023-28, thathar ag amas air tuilleadh 
leudachaidh a thoirt air ar n-obair is ruighinn air 
barrachd dhaoine feuch an oidich sinn ginealach ùr de 
luchd-ceumnachaidh misneachail le Gàidhlig. 
 

Eadar cùrsaichean do luchd-tòiseachaidh is 
teisteanasan PhD; cùrsaichean goirid, pàirt-ùine no 
làn-ùine; ionnsachadh air làrach an ionaid no air astar: 
tha rudeigin ann dhan a h-uile duine aig Sabhal   
Mòr Ostaig.
 
Tha foghlam bogaidh na bhunait dhan a h-uile rud a nì 
sinn mar an aon ionad foghlaim treas-ìre san t-saoghal 
a tha a’ tairgsinn a chuid chùrsaichean gu tur sa 
Ghàidhlig. 
 
Tha sinn gu mòr an comain ar luchd-obrach airson 
na nì iad: chan eil an samhail ann nuair a thig e gu 
an comasan is an dealasachd, agus ’s ann air sàillibh 
an luchd-obrach sin a tha Sabhal Mòr Ostaig cho 
sònraichte mar ionad foghlaim is cultarach prìseil 
airson Alba air fad.

FACAL BHON 
CHATHRAICHE  

Tha sinn cuideachd moiteil às mar a tha Sabhal Mòr 
Ostaig air feum mòr a dhèanamh do Shlèite, far a bheil 
àireamh an t-sluaigh air dùblachadh cha mhòr bho 
thòisich an obair againn ann an 1973, agus tha e na 
adhbhar moit dha-rìribh dhuinn mar a tha an t-Ionad 
Nàiseanta airson Cànan is Cultar na Gàidhlig air uiread a 
bhuaidh a thoirt air Alba air fad.
 
Nis, tha sinn a’ coimhead air adhart ris an ath 50 
bliadhna agus sinn air ceann na h-iomairt gus tuilleadh 
chothroman ionnsachaidh, rannsachaidh is cultarach a 
thairgsinn do dhaoine: nuair a bhios sinn ag obair còmhla 
ri ar luchd-compàirt gus na h-amasan farsaing a th’ aig 
Alba airson na Gàidhlig a choileanadh gus am mair i mar 
chànan beò aig a bheil cultar brìoghmhor.

AONGHAS S. MACLEÒID
Cathraiche

FACAL BHON 
PHRIONNSAPAL

5



Fàilte gu Ro-innleachd Shabhal Mòr 
Ostaig, 2023-28. Air a foillseachadh 
air a’ bhliadhna a tha Sabhal Mòr 
Ostaig air leth-cheud bliadhna 
a ruigsinn, tha an ro-innleachd 
ùr seo a’ togail air an t-uabhas a 
chaidh a choileanadh san àm a 
dh’fhalbh, agus air na comharran 
air fàs ann an ionnsachadh agus 
ùidh sa Ghàidhlig air feadh Alba.

’S e ar lèirsinn, airson an ath chòig bliadhna, 
gum bi sinn nar sàr ionad Gàidhlig, a’ tairgsinn 
chothroman ionnsachaidh, rannsachaidh 
agus cultarach a tha barraichte, gum 
faigh gach duine againn cothrom a bhith 
ealanta sa chànan agus sa chultar, agus 
sinn nar tosgairean dhan Ghàidhlig. 

Tha lèirsinn an t-Sabhail le sin a’ ceangal 
gu dlùth ri sealladh is amas a’ cheathramh 
Plana Nàiseanta na Gàidhlig, 2023-28 - a 
bhith ag àrdachadh gu mòr an àireamh de 
dhaoine a tha a’ bruidhinn, ag ionnsachadh 
agus a’ cur luach anns a’ Ghàidhlig. 

Cuiridh Sabhal Mòr Ostaig ris a’ Phlana 
Nàiseanta Ghàidhlig ùr le bhith: 

• a’ lìbhrigeadh foghlam Gàidhlig ann 
an àrainneachd bhogaidh Ghàidhlig, 
air an àrainn agus air astar,

• a’ rannsachadh agus a’ cur ri 
sgoilearachd agus co-phàirteachadh 
eòlais anns, agus mun, a’ Ghàidhlig, 

• tro ar n-obair sna h-ealain Ghàidhlig, 

• tro bhith seasmhach agus gar riaghladh  
fhèin, tro mheadhan na Gàidhlig,

• agus nì sinn seo tro cho-obrachadh 
le daoine, coimhearsnachdan agus 
buidhnean, gu maith na Gàidhlig. 

Thar an ath chòig bliadhna, bidh sinn a’ 
cumail taic ri agus a’ cuideachadh ar luchd-
obrach gus an cuid sgilean is chomasan a 
leasachadh. Tha ar luchd-obrach aig cridhe 
ar soirbheachais mar ionad nàiseanta 

ionnsachaidh do ar n-oileanaich agus 
mar àrainn bheothail bheartach Ghàidhlig 
dha pròiseactan nàiseanta is dha daoine 
a tha ag obair còmhla rinn. Bidh sinn ag 
ùrachadh ar clàir-oideachais, a’ dèanamh 
obair rannsachaidh gu maith na Gàidhlig is 
Ceiltis, agus a’ cumail taic ri pròiseactan 
nàiseanta mar Thobar an Dualchais, Faclair 
na Gàidhlig agus Ainmean-Àite na h-Alba. 

Cumaidh sinn taic ri sgoiltean agus 
Foghlam Gàidhlig tro ar cùrsaichean 
airson luchd-teagaisg, airson foghlam 
nan tràth-bhliadhnaichean agus 
luchd-oide chlasaichean. Bidh sinn a’ 
lìbhrigeadh phreantasachdan airson 
sgoilearan àrd-sgoile. Agus cuiridh sinn 
fàilte chridheil air daoine bho air feadh 
an t-saoghail air cùrsaichean goirid 
agus air astar tron bhliadhna air fad.

Tha àrainneachd na h-oighreachd againn 
air leth cudromach, dha na h-oileanaich is 
luchd-obrach gu h-àraidh, ach cuideachd 
dhan choimhearsnachd timcheall oirnn. Mar 
sin, bidh sinn ag ùrachadh nan togalaichean 
a th’ againn, sna còig bliadhna ri thighinn, 
agus a’ leasachadh ghoireasan dhan 
choimhearsnachd, tro a leithid taigheadas 
ùr sa Chill Bhig. Tha e na thlachd a bhith a’ 
faicinn, aig toiseach ùine na ro-innleachd 
seo, an ath ìre de leasachadh taigheadais sa 
Chill Bhig, a bheir cothroman do dh’iomadach 
duine le ùidh ann am misean an t-Sabhail, 
a bhith na chòir agus na phàirt dheth. 

Leis mar a tha ùidh ann an cànan is cultar 
na Gàidhlig a’ fàs air feadh an t-saoghail, 
tha Bòrd Stiùiridh Shabhal Mòr Ostaig a’ 
coimhead ris an àm ri teachd le misneachd 
gu bheil ar ro-innleachd a’ dol a chuideachadh 
an ath ghinealaich de luchd-labhairt na 
Gàidhlig a bhith a’ soirbheachadh agus 
a’ cur ri soirbheachas a’ chànain.

DR. GILLIAN ROTHACH
Prionnsapal

RÙNAIRE A’ CHAIBINEIT
AIRSON FOGHLAM  
AGUS SGILEAN

Tha e a’ toirt toileachas mòr dhomh facal-
toisich a sgrìobhadh airson Ro-innleachd 
Shabhal Mòr Ostaig airson 2023-28. Tha an 
ro-innleachd seo, na luachan a thathar a’ cur air 
adhart innte agus na geallaidhean a chithear 
na cois, uile mar chaibideil iongantach eile ann 
an sgeulachd an t-Sabhail a thòisich o chionn 
leth-cheud bliadhna san Eilean Sgitheanach.

San leth-cheud bliadhna a dh’fhalbh, tha 
lèirsinn, amasan àrda agus dìcheall air a bhith 
gu mòr am follais an lùib obair na colaiste 
agus tha an t-adhartas a rinneadh agus na 
chaidh a choileanadh sna bliadhnaichean sin 
ri mholadh. Tha mi an dòchas gun lean sibh 
oirbh aig Sabhal Mòr Ostaig leis an adhartas sin 
agus le ìrean-coileanaidh a cheart cho àrd.

Tha e mar phrìomh amas do Shabhal Mòr 
Ostaig a’ Ghàidhlig is cultar a’ chànain a 
chur air adhart agus ath-bheothachadh is 
piseach a thoirt air cor na Gàidhlig. Tha fianais 
shoilleir air seo ri faicinn sna cothroman 
ionnsachaidh is rannsachaidh a bhios sibh 
a’ tabhann agus cuideachd ann am beatha a’ 
mhòr-shluaigh, beatha nan coimhearsnachdan 
agus ann am beatha iomadh neach.

Tha cliù aig Sabhal Mòr Ostaig gu fada is 
farsaing mar ionad luachmhor a tha ri obair glè 
shònraichte a tha gu buannachd na Gàidhlig, 
an Eilein Sgitheanaich, na h-Alba agus an 
t-saoghail. Tha mi airson gach soirbheachas 
a ghuidhe dhan a h-uile duine aig Sabhal Mòr 
Ostaig sna bliadhnaichean ri thighinn agus tha 
mi an dòchas gun toir an ro-innleachd seo stiùir 
dha na choileanas sibh sna bliadhnaichean sin.

JENNY NICGILLERUAIDH BPA 
Rùnaire a’ Chaibineit airson Foghlam agus Sgilean

7



“

RAONAID  KELLOW
CertHE Gàidhlig agus Conaltradh
BA (Le Urram) Gàidhlig is Foghlam

STUDENT 
TESTIMONIALS

TEISTEANASAN 
BHO
OILEANAICH

“
MÀRTAINN ROBASDAN
Oileanach air an dàrna bliadhna

“Tha dà rud sònraichte ann a bhios a’ tighinn 
thugam nuair a smaoinicheas mi air na thug 
Sabhal Mòr Ostaig dhomh – misneachd is 
ceanglaichean. Thug na ceithir bliadhna a chuir 
mi seachad a’ fuireach air an làraich misneachd 
mhòr dhomh sa chànan agus thog mi iomadh 
càirdeas is ceangal ri oileanaich agus luchd-
tadhail is bidh mi fhathast a’ dèanamh feum dhe 
sin uile nam obair an-diugh.” 

“Àite air leth le cothroman 
sònraichte.” 

AR 
LUACHAN
ÀRD-AMASACH:
’S ann le amasan àrda a bheir sinn stiùir is taic do chàch, agus sinn a’ dèanamh nas 
urrainn dhuinn gus ar prìomh amasan a choileanadh, a chum maith na Gàidhlig a tha na 
cànan beò agus aig a bheil cultar brìoghmhor.

BROSNACHAIL:
Bidh ar coimhearsnachd thaiceil, Ghàidhlig, sam faighear bogadh sa chànan, na 
h-adhbhar misneachd do ar n-oileanaich, luchd-obrach agus luchd-ùidhe.  

CO-OBRACHAIL:
Bidh sinn ag obair còmhla ri ar coimhearsnachdan is luchd-ùidhe gus na goireasan is am 
bun-structair a tha a dhìth a chruthachadh gus ar n-amasan coitcheann airson cànan is 
cultar na Gàidhlig a choileanadh.

DEALASACH:
Tha sinn air cur romhainn togail air mar a tha sinn air soirbheachadh mar an t-Ionad 
Nàiseanta airson Cànan is Cultar na Gàidhlig agus sinn a’ daingneachadh ar n-àrainneachd 
ionnsachaidh Ghàidhlig shònraichte, a’ frithealadh air coimhearsnachdan Gàidhlig, agus a’ 
togail bratach cànan is cultar na Gàidhlig.

FOSGAILTE:
Tha fàilte mhòr ron a h-uile duine aig Sabhal Mòr Ostaig; agus tha sinn fosgarra is soilleir 
nar conaltradh agus san dàimh a th’ againn le daoine.

SEASMHACH:
Tha sinn a’ cuideachadh gus coimhearsnachdan seasmhach, Gàidhlig a chruthachadh, 
leithid coimhearsnachd na Colaiste fhèin, agus tha sinn ag atharrachadh ar modhan-
obrach gus an ruig sinn cothromachadh-carboin. 

SOMHAIRLE MACIAIN
CertHE Gàidhlig is Conaltradh  
DipHE Na Meadhanan Gàidhlig

“

JOY DUNLOP
CertHE An Cùrsa Comais
BA (Le Urram) Cànan is Cultar na Gàidhlig

“

“

CALUM MACILLEATHAIN 
DipHE Na Meadhanan Gàidhlig

TEISTEANASAN 
BHO
OILEANAICH

“Chan eil teagamh nach eil Sabhal Mòr 
Ostaig air misneachd a thoirt dhomh 
mo chuid Gàidhlig a chleachdadh. Tha 
mi a-nis nam phreasantair air an rèidio, 
tha mi a’ dèanamh tòrr sna meadhanan 
sòisealta, agus mura b’ e ’s gun do rinn 
mi bliadhna bhogaidh le Gàidhlig is 
Conaltradh, agus an uair sin Dioplòma 
sna Meadhanan Gàidhlig, cha bhithinn 
air na cothroman seo fhaighinn.” 

“Chòrd e rium glan. ’S e Sabhal Mòr Ostaig 
an roghainn cheart airson a h-uile duine. 
Ged nach biodh ann ach bliadhna. Chan 
fhaigh thu cothroman mar seo ann an 
àite sam bith eile, agus coinnichidh tu ri 
daoine aig Sabhal Mòr Ostaig a tha daonnan 
deònach taic is brosnachadh a thoirt dhut.”  

“San latha a th’ ann, tha mi a’ cleachdadh tòrr 
de na sgilean bunaiteach a thog mi nuair a 
bha mi aig Sabhal Mòr Ostaig. Dh’fhosgail e 
an t-uabhas dhorsan dhomh, dh’ionnsaich 
mi an t-uabhas sgilean, rinn mi caraidean. 
’S e àite far am faod thu cothroman 
ùra agus slighe ùr a lorg dhut fhèin.”

10



AR 
PRÌOMH 
AMASAN 
RO-INNLEACHDAIL11



12



PRÌOMH AMAS #1

IONNSACHADH AIR LETH SÒNRAICHTE 
ANN AN GÀIDHLIG

#1

Cumaidh sinn oirnn a’ togail coimhearsnachd smiorail Ghàidhlig – le  
luchd-labhairt misneachail, sgileil agus lèirsinneach a nì feum is diofar tron 
Ghàidhlig sna coimhearsnachdan is àiteachan-obrach aca – agus sinn:

• A’ tairgsinn ionnsachadh farsaing a tha gu tur sa Ghàidhlig agus a tha 
stèidhichte air rannsachadh, agus sinn a’ togail air eòlas sònraichte ar 
luchd-obrach is beairteas ar goireasan is stòrasan cultarach

• A’ tairgsinn chothroman ionnsachaidh Gàidhlig a tha freagarrach agus 
so-ruigsinneach do ar coimhearsnachdan uile

• Nar prìomh ionad airson Ciad-fhoghlam Luchd-teagaisg Gàidhlig

• Nar sàr ionad rannsachaidh is sgoilearachd airson eòlas-teagaisg 
Gàidhlig

13



#2
PRÌOMH AMAS #2

RANNSACHADH, SGOILEARACHD AGUS   
CO-PHÀIRTEACHADH EÒLAIS

Cumaidh sinn oirnn a’ dèanamh sàr obair rannsachaidh agus nì sinn 
feum nach beag dhan Ghàidhlig agus do choimhearsnachdan Gàidhlig 
tro rannsachadh is co-phàirteachadh eòlais a nì sinn ann an dòighean 
cruthachail is co-obrachail agus sinn: 

• A’ leudachadh air ar comasan a thaobh rannsachadh, sgoilearachd 
agus co-phàirteachadh eòlais

• A’ leudachadh air ar n-obair is àrainneachd rannsachaidh

• A’ neartachadh nan slighean leasachaidh do dh’oileanaich iar-cheuma

• A’ dèanamh cinnteach gu bheil an obair rannsachaidh againn 
suaicheanta am measg obair chàich gu h-eadar-nàiseanta

• A’ dearbhadh, gu soilleir is gu buadhach, buaidh is buannachdan ar 
n-obrach mar an t-Ionad Nàiseanta airson Cànan is Cultar na Gàidhlig 

PRÌOMH AMAS #3

EALAIN IS CULTAR NA GÀIDHLIG

#3

Cumaidh sinn oirnn a’ cur ris an inbhe againn mar phrìomh ionad airson 
Ealain is Cultar na Gàidhlig, le bhith a’ toirt taic do dh’obair ùr le luchd-
obrach agus oileanaich agus le bhith ag obair còmhla ri sàr luchd-ealain 
is luchd-cruthachaidh agus buidhnean ealain agus sinn:

• A’ cur an cèill agus a’ togail as ùr air an obair a nì Sabhal Mòr Ostaig 
mar aon de na prìomh bhuidhnean a tha a’ toirt ealain is cultar na 
Gàidhlig air adhart

• A’ toirt chothroman do luchd-ealain gus obair a chruthachadh san 
àrainneachd bhrosnachail Ghàidhlig againn

#4

PRÌOMH AMAS #4

SEASMHACHD IS RIAGHLADH

Cumaidh sinn oirnn a’ cur ri seasmhachd ar n-obrach agus a’ neartachadh 
ar structaran is modhan riaghlaidh mar bhuidhinn làidir, neo-eisimeilich 
Ghàidhlig agus sinn:

• A’ cur dhòighean-stiùiridh, mhodailean is mhodhan ionmhasail làidir 
an sàs gus an lean a’ bhuidheann agus ar cùisean ionmhais air stèidh 
sheasmhach

• A’ toirt leasachadh air ar structaran is modhan riaghlaidh mar thaic do 
mar a tha prìomhachas ga chur air a’ Ghàidhlig agus do luchd-stiùiridh 
is comasan an ionaid

• A’ stèidheachadh àrainneachd far an urrainn do luchd-obrach 
soirbheachadh agus sgilean ionnsachadh airson an latha an-diugh 
agus airson an ama ri teachd

PRÌOMH AMAS #5

AR N-ÀRAINNEACHD 

#5

Bidh ar n-àrainneachd Ghàidhlig fhathast a’ frithealadh air feumalachdan an 
luchd-cleachdaidh agus sinn:

• A’ dèanamh cinnteach gun dèan sinn am feum as motha as urrainn 
dhuinn de leasachaidhean didseatach gus taic a chur ri ar modhan-
obrach sònraichte is bogaidh

• A’ toirt sheirbheisean aoigheachd seachad le misneachd agus sinn a’ cur 
fàilte air gach neach

• A’ dèanamh làn-fheum de ar fearann, togalaichean is goireasan

• A’ cur taic ri obair choimeirsealta Ghàidhlig tro thaic do ghnothachasan 
agus àiteachan-obrach Gàidhlig

• A’ cumail oirnn a’ toirt leasachaidhean calpa/oighreachd gu buil mar thaic 
dhan Ghàidhlig agus ar coimhearsnachdan

• A’ lùghdachadh ar sgaoilidhean carboin agus a’ cruthachadh 
cumhachd ann an dòigh nas èifeachdaiche gus na riatanasan airson 
Cothromachadh-carboin a choileanadh17



#6
PRÌOMH AMAS #6

CO-CHONALTRADH IS 
COM-PÀIRTEACHAS 

Bidh sinn nar tosgaire is nar riochdaire ùghdarrasail is buadhach dhan 
Ghàidhlig: a’ coileanadh ar rùin, a’ co-phàirteachadh fiosrachadh le ar 
prìomh luchd-ùidhe, agus a’ neartachadh coimhearsnachd Shabhal Mòr 
Ostaig agus sinn: 

• A’ togail air ar ceanglaichean prìseil le luchd-ùidhe is 
coimhearsnachdan a chum maith cànan is cultar na Gàidhlig

• A’ gabhail ealla nar n-obair ri rannsachadh is fianais a chuidicheas sinn 
gus tuigse nas fheàrr fhaighinn air ar coimhearsnachdan agus gus 
obrachadh còmhla riutha

• A’ cleachdadh conaltradh mar mheadhan gus ceanglaichean nas làidire 
a thogail ri daoine agus gus am bi iad nas mothachail air luachan is 
ìomhaigh Shabhal Mòr Ostaig

• A’ dèanamh cinnteach gum bi ìomhaigh is conaltradh làidir is 
cunbhalach againn

• A’ neartachadh nan ceanglaichean eadar luchd-obrach, oileanaich is 
Sabhal Mòr Ostaig tro shàr chonaltradh taobh a-staigh na buidhne

IONNSACHADH AIR LETH 
SÒNRAICHTE ANN AN GÀIDHLIG
OUR UNIQUE AND IMMERSIVE GAELIC 
LEARNING EXPERIENCE

#1

EALAIN IS CULTAR 
NA GÀIDHLIG
THE GAELIC ARTS AND 
CULTURE

#3

RANNSACHADH, 
SGOILEARACHD AGUS 
CO-PHÀIRTEACHADH 
EÒLAIS
RESEARCH, SCHOLARSHIP & 
KNOWLEDGE EXCHANGE

#2



SEASMHACHD IS 
RIAGHLADH 
SUSTAINABILITY & GOVERNANCE

#4

AR N-ÀRAINNEACHD
OUR ENVIRONMENT

#5
CO-CHONALTRADH IS 
COM-PÀIRTEACHAS 
ENGAGEMENT & RELATIONSHIPS#6


